NAFARROAKO FORU ERKIDEGOKO LEHENDAKARIAREN, MIGUEL SANZ SESMA JAUN TXIT GORENAREN, GABONETAKO MEZUA

Gabonetan sortzen den familia eta gozamen giroan, Nafarroan bizi zaretenoi estimua eta maitasuna helarazi nahi dizuet, eta poza eta bakea desio dizuet, bai jai hauetarako, bai urte berrirako.

Halaber, Gabonetan egitea gustuko dudan moduan, Nafarroaren gaurko eta biharko egoeraren gainean hausnartuko dut. Gure erkidegoa egunero saiatzen da arazoak gainditzen eta etorkizunerako aurrerapena eta ongizatea eraikitzen.

Bistakoa da munduan bizi dugun krisiak gure ekonomian eta gizartean ere eragina duela. Krisiak langabezia ekarri du alde guztietara, eta foru erkidegoan 40.000 langabe baino gehiago dauzkagu. Gizon-emakume horiei bizitzeko nahi eta behar duten lanpostua falta zaie. 

Jende hori da gure ahalegin guztien helburu. Hala, etengabe ari gara lanean, eskura dauzkagun bitarteko guztiekin, sormenez eta erabakitasunez, enpleguari eta enpresa jarduerei eusteko eta proiektu egoki eta bideragarri berriak sustatzeko.
 
Elkarrekin lanean ari gara, Parlamentuan gehiengoa osatzen dugun alderdi politikoak, enpresaburuak eta sindikatu nagusiak, erakunde guztiak, helburu komun hauekin: krisiari aurre egitea, enplegua egonkortzea eta lortu dugun gizarte prestazioen mailari eustea.

Horregatik, guztiei animoak eman nahi dizkiet eta konfiantza izan dezatela esan nahi diet, batik bat zailtasun gehien dituztenei. Zailtasun handienak pasa ditugu, estatistikek diote Nafarroako ekonomia hazten ari dela berriz, eta horrek itxaropena eman behar digu, bizi dugun egoera gainditze aldera gogor lan egiteko indarra eman behar digu.

Momentuko arazoak konpontzen ditugun bitartean, etorkizuneko Nafarroa ere gogoan dugu. Horregatik, hezkuntza sustatzen dugu, gazteek teknika eta giza aldetiko prestakuntzarik onena jaso dezaten, jakintza eta hizkuntzetan, eta gai izan daitezen lan munduan errazago sartzeko eta bizitza profesional eta pertsonala egoki garatzeko.

Ikerketa, garapen teknologikoa eta berrikuntza ere sustatzen ditugu, gure iritziz funtsezko tresnak direlako enpresen mailari eusteko, munduan estatus nabarmena lortzeko eta, era horretan, gure gizartearen ongizatea bermatzeko.

Gure mundua asaldatu egiten da askotan, eta gertakariak gure jarduera eremutik kanpo daudela iruditzen zaigu. Baina, pentsatu behar dugu guztion ekarpenak direla garrantzitsuak (gure lana, gure iritziak, gure erabakiak) mundu hobe, bidezkoago eta zuzenago bat sortzeko. 

Nafarroa beti izan da erkidego solidarioa, herritarrak eta erakundeak herrialde behartsuenei laguntzeko prest egoten direlako beti. Eta gaur egun, laguntza hori, zalantzarik gabe, funtsezkoa izango da munduko gizarte pobreenak hobetzeko proiektuetarako.

Egun hauetan familiaren berotasun eta maitasunetik urrun daudenak gogoratzen ditugu. Horregatik, agur bero bat bidali nahi diet Gabonak bakarrik pasako dituztenei, gaixo daudenei edo baztertuta, ahaztuta edo triste sentitzen direnei.  Halaber, jende horri kemena eta osasuna berreskuratzen laguntzen dietenei eskerrak eman nahi dizkiet, egiten duten lanagatik.

Erkidegotik kanpo bizi diren nafarrak ere agurtu nahi ditut. Batzuk Navarred sarea medio izango dute mezu honen berri. Sare hori munduan sakabanatuta dauden nafarrentzako komunikabide berri bat da, teknologia berriei esker Nafarroako Gobernuak duela gutxi abian jarritakoa. Kanpoan zaudeten nafarrek gure erkidegoak zuenganako eta zuen familienganako duen maitasuna sentitzea nahi dut. Maitasun hori urrun egonagatik ere zuen jatorrizko lurraldeari diozuen estimuaren isla da.

Agur, baita ere, beste herrialde batzuetatik gurera etorri eta Nafarroak aurrera egin dezan gurekin lanean eta elkarlanean ari zaretenoi, zuek ere nafar herritar baitzarete guretzat.

Gabonetako nire azken mezua denez, jakinarazi nahi dizuet hunkitu egiten nauela pentsatzeak erkidego miresgarri honetako buru izan naizela ia 15 urtean, eta saiatu naizela, ahal izan dudan neurrian, Nafarroa erkidego moderno eta aitzindari gisa sendotzen, Espainian eta Europan. Bihotz-bihotzez, eskerrik asko egin duzuen ahaleginagatik; seguru nago zuen lanari esker Nafarroa gero eta lur hobe, oparo, libre, aurreratu eta unibertsalagoa izango dela.     


Gabon bikainak izan ditzazuela guztiok.

Gabon zoriontsuak eta urte berri joria opa dizkizuet!

¡Feliz Navidad y próspero Año Nuevo! 
2010eko Gabonak

